
			Credo

			Dette er bekjennelseslitteratur.

			Eg medgir at eg er avhengig.

			Eg veit ikkje når det bikka.

			Eg innrømmer at eg ikkje klarer meg utan.

			Eg vedgår at eg ikkje kan la vera.

			Eg aksepterer at eg må leva med det.

			Eg er glad for at det er slik.

			Å leva, det er å elska.

			Å springa, det er å leva.

			Eg er ein springskalle.

			Curro, ergo sum.


			INNGANG


			[Den draumen]

			Kva er det du spring frå? Eller etter? 

			Slik spør noen for å vera morosame og slagferdige. Det er mulig at eg spring etter eller frå noe, men først og fremst spring eg til noe og inn i noe, også inn i meg sjøl. Det stig i meg, og eg sig inn i det. Inn i ein samtale med kroppen, med lufta og underlaget, ein slags meditasjon, kanskje. Eigentlig er det eit stort tomrom, ein renselse av hodet, ein lys og frigjerande tunnel. Det er hinsides og langt bortanfor spørsmål om fornuft og formål. Det har med lyst, flyt, rytme, kroppslig vane, indre nødvendighet og nytelse å gjera.

			I min løpeverden er det forskjell på indre lyst og ytre motivasjon. Den kroppslige og mentalt intense gleda ved å springa er noe anna enn den tilfredsstillelsen ein kan få ved å springa for å nå eit mål ein sjøl eller andre har sett opp: vakrare, sterkare, slankare, sunnare, snillare, raskare, lågare blodtrykk, eller kva det måtte vera. Det er forskjell på å springa for å ha det godt og å springa for å bli betre eller leva lenger. Eg er ein lidenskapelig løpar, men ikkje ein lidande løpar. Eg spring ikkje mot meg sjøl, men med meg sjøl.

			Når du kjem i løpemodus, tar løpingas eigen rytme over, og du flyt av garde med den. Du blir di eiga rørsle og eitt med din eigen pust. Etter kvart blir det lite anna att i hodet enn det som følgjer sjølve springinga. Du tenker ikkje lenger med hodet; kroppen tar over og tenker for deg og med deg. Du samtaler med deg sjøl med kroppen som medium. Bare eventuelle kroppsliggjorte tankar og innsikter lagrar seg. 

			Du blir høg på din eigen bevegelse. Bevegelse skaper behag. Rørsle gir ro. Du kan bli ekstatisk; det vil seia på sida av deg sjøl. Du blir euforisk; i ein slags paranormal og sjøl-suggererande medvitstilstand på grensa til det hypnotiske. Det går sikkert an å forklara dette biologisk og fysiologisk med adrenalin, serotonin og dopamin, men det er ikkje mi greie. For meg er det mentale tilstandar som eg ikkje har lyst til å setta på kjemisk formel. Når eg opplever det som virkelig for meg, er det virkelig i sine konsekvensar, og det er nok for meg. 

			Eg er ikkje eit religiøst menneske, men eg kan forstå det heilage og oppleva det rituelle som altoppslukande, så eg innser at det nok er noe religiøst over mitt forhold til løping. Når du blir eitt med pusten, med dei rolige andedraga, er den heilage eller uheilage anden nær, også om han pustar deg i nakken. Det er noe med å gje seg hen til noe mystisk som ein er eitt med, som ein ikkje heilt veit kva er, men som det er godt å la seg overmanna av og vera i. På sitt høgaste nærmar det seg ei transeaktig kjensle av totalitet mellom ego, kropp og natur. Særlig når du spring langt og lenge og er på randen av å bli grundig gjennomsliten. Då er du ekstra var.

			Eg har lite erfaring med rus og medvitsutvidande stoff, ikkje eingong med hasj. Det var ikkje det at eg ikkje ville, men eg fekk det ikkje til. Eg hadde det som Bill Clinton: I didn’t inhale. Men eg er grundig innrøykt på pipe og feite cubanarar gjennom 50 år, så nikotinavhengig er eg, og ein storforbrukar av nikotintyggegummi. Eg tygg også når eg spring, og har alltid eit lager i drikkebeltet for å unngå abstinens. Så eg har ingen problem med å skjøna kva avhengighet er: lysta, suget, lengten, uroa. Sånn har eg det med nikotin og løping.

			Flyt og rus er vanedannande, men også ein lengt etter noe me anar kan vera der. Med Olav H. Hauge er det «den draumen me ber på at noko vedunderleg skal skje, at det må skje», at me skal gli inn på ein våg me knapt har visst om. Det kan koma plutselig og uventa, men også etter hard innsats der du har pressa deg gjennom og forbi noe slitsamt og ubehagelig, før du er i rytme og flyt. Paul Simon har snakka vakkert om at det er slik han har det når han lagar songar, og han er still crazy after all these years.

			Ein langløpar kan sjølsagt bli dønn sliten og få vondt både her og der. Men å bli totalt andsloppen, mista pusten og få beina fulle av mjølkesyre er ikkje langløparen sitt problem. Det er for sprintarar og mellomdistanseløparar. 

			Den som vil springa langt og lenge, må vera i pustebalanse, må finna den tredje vinden. Den andre pusten er når du ikkje lenger er andpusten, men har fått att den rolige pusten etter starten, når du har falle inn i passe marsjfart utan å hiva etter luft. Den tredje pusten er neste stadium. Pulsen fell, pusten går aerobt og stille utan at du merkar den. Du spring lett og uanstrengt og flytande i det som blir kalla «runner’s high». Du vil at det skal vara og vara, som ei oppslukande bok eller ein Bach-konsert, som eit velgjerande bad eller eit rolig og nytande samleie.

			Men det er noe som er høgare enn høgt og ikkje bare meir av det same. Det kjem som kasta over deg, som eit plutselig lystsjokk. Det går ikkje via hodet, men som ein straum gjennom kroppen med pirring i huda. Du får ei kjensle av å mista kontakten med underlaget og sveva over bakken. Du stig frå løftelse til toppopplevelse, både inn-i-deg-sjøl og utanfor deg sjøl. Det er som ein blink av destillert, kondensert og komprimert lykke – utan lykkepille. Eg får trong til å plystra, synga høgt eller bryta ut i eit langt åååååååå.

			Det varer ikkje meir enn eit minutt eller to, og du kan ikkje gjera noe for å drøya det. Så fell du tilbake i løperytme og den tredje pusten. Eller du stoppar for å kjenna undrande etter kva det var som hende. Opplevelsen lagrar seg i hode og kropp. 

			For meg er dette den fjerde vinden. Om noe er runner’s high, så er denne toppen «runner’s peak». Eg er ikkje der kvar gong eg spring, slett ikkje. Dei fleste løpeturane er kvardagslige med sine små gleder og faste rutinar, og det skal ein slett ikkje forakta. Eg har hatt mine nedturar når eg kjenner meg sliten, trøytt og mismodig og lurer på kva eg driv på med. Men eg har også hatt desse høgdepunkta noen få gonger, så eg veit at det kan skje. Om du har opplevd det overstadige, veit du at det ikkje skjer til stadighet. Det er meir som ein uventa bonus. 

			Dette er det hedonistiske paradokset: Vanligvis er ikkje dei lykkeligaste menneska dei som direkte jaktar på lykke og har det som mål. Dei lykkeligaste er dei som opplever lykke som eit biprodukt av andre ting som dei liker og set pris på. Som livsløpar kan eg bekrefta det hedonistiske paradokset tvers gjennom slit og sveitte, for når det flyt, opplever du ein slags zen-aktig, uanstrengt anstrengelse. Det er den draumen langløparen ber på. 

